
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৮১৮
জন্মদিনে





এ প্রভাত

আপনার উত্তরীয়ে ঢেকে দিক মোর মন

যেমন সে ঢেকে দেয় নবশষ্প শ্যামল প্রান্তর

ভালোবাসা যা পেয়েছি আমার জীবনে
তাহারি নিঃশব্দ ভাষা
শুনি এই আকাশে বাতাসে,

তারি পুণ্য-অভিষেকে করি আজ স্নান।

সমস্ত জন্মের সত্য একখানি রত্নহাররূপে
দেখি ওই নীলিমার বুকে।






 ২৮ নভেম্বর ১৯৪০





ধূসর গোধূলিলগ্নে








ধূসর গোধূলিলগ্নে সহসা দেখিনু একদিন

মৃত্যুর দক্ষিণ বাহু জীবনের কণ্ঠে বিজড়িত
রক্ত সূত্রগাছি দিয়ে বাঁধা—
চিনিলাম তখনি দোঁহারে।
দেখিলাম, নিতেছে যৌতুক
বরের চরম দান মরণের বধূ—

দক্ষিণ বাহুতে বহি চলিয়াছে যুগান্তের পানে।






শান্তিনিকেতন

৪ ডিসেম্বর ১৯৪০








পথের শেষে








করিয়াছি বাণীর সাধনা দীর্ঘকাল ধরি;

আজ তারে ক্ষণে ক্ষণে উপহাস পরিহাস করি।
বহু ব্যবহার আর দীর্ঘ পরিচয়
তেজ তার করিতেছে ক্ষয়।

